
ამბავი პირველი

დ ღე ჩვეულებრივად დაიწყო – ჯერ ბაბუამ გაი ღ-
ვი ძა და იმდენი იწუწუნა, ბებიაც გააღვიძა.

ბებიასაც სხვა რა გზა ჰქონდა? ადგა, გაზქურაზე 
ჩაიდანი შემოდგა და აბაზანაში შევიდა. 

ამ დროს ოთახში ატუსა შემოვარდა და ბებოს 
საწოლში შეხტა. ატუსას მაშინვე მოჰყვა მატუსა.

– ბაბუ, ატუსა სად წავიდა? – ჰკითხა ბაბუას და 
პასუხს არც დაელოდა, ისე შეხტა ისიც ბებიას საწოლში.

საწოლმა ჯერ რწევა დაიწყო, მერე – ღელვა და 
ბოლოს ზედ ნამდვილი შტორმი ამოვარდა.

– ანო, ანო! მოხედე ამ ბავშვებს, თორემ დახოცეს 
ერთმანეთი! – გასძახა ბაბუამ ბებიას.

– კი მაგრამ, შენ რას მიკეთებ? – გაიკვირვა აბაზა-
ნიდან გამოსულმა ბებიამ. 

– მე? – შეიცხადა ბაბუამ, – მე მათი გაშველება სად 
შემიძლია?!

– აბა, მე სულ არ შემიძლია, – ბებიამ ცხვირი აიბზუა 
და მშვიდად გავიდა სამზარეულოში.

– ჰმ, ესე იგი, რამე რომ იტკინონ, მარტო მე უნდა 
დამბრალდეს? – ბუზღუნით წამოდგა ბაბუა და ბებიას 

საწოლს მიუახლოვდა, – გეყოფათ ახლა! როდემდე 
უნდა იმაიმუნოთ?!

საბნიდან ჯერ ერთი გაბურძგნული თავი გამოჩნდა, 
მერე – მეორე.

– ბაბუ, მოდი, შენ ჩვენი გემის კაპიტანი იყავი, რა! 
– გაიკრიჭა ატუსა.

– ან მეკობრე, რა, ბაბუ, – გაიკრიჭა მატუსაც. 
– არ მინდა, – სახე კი გაიმკაცრა ბაბუამ, მაგრამ მა-

ინც შეეტყო, რომ შვილიშვილების შეთავაზება ჭკუ ა ში 
დაუჯდა. თვალი სამზარეულოსკენ გააპარა, ბებია ხომ 
არ მიყურებსო, მერე საწოლზე აძვრა, წელში გაიმართა, 
სახე ხელით მოიჩრდილა და მართლაც გამოცდილი 
კაპიტანივით ბრძანა:

– ყურადღება, ჩემო ერთგულო მეზღვაურებო! ჰო-
რიზონტზე ყველაზე ბოროტი მეკობრეების გემი გა-
მოჩნდა. კურსი მარცხნივ აიღეთ!

– ბაბუ, მეკობრეები ვიყოთ, რა! – შეეხვეწა ატუსა, 
მერე ბალიშს ხელი დაავლო, საჭესავით დაატრიალა 
და გემივით დაიგუგუნა: – უუუუ!

– ჰო, ყველაზე ბოროტი მეკობრეები! უუუუ! – აგუ-
გუნდა მატუსაც. 

ბაბუას არც უფიქრია, ისე უცებ გადაიქცა მეკობ-
რეების ბოროტ კაპიტნად და მჭექარე ხმით შესძახა:

– მაგ გემზე რაც განძია, ჩვენ უნდა ჩავიგდოთ ხელში, 
მეზღვაურო ატუსა, კურსი შეცვალე! მეზღვაურო მა-
ტუსა, თავისქალიანი დროშა აღმართე, ყველა შიშისგან 

უნდა ძრწოდეს მის დანახვაზე! წინ, პირდაპირ გემის-
კენ! 

– რა ხდება აქ? – ოთახში ბებია შემოვიდა, რო მ ე ლ       საც 
რატომღაც სულ არ შეშინებია დროშასავით აფრიალე-
ბული თავისქალიანი მაისურისა. 

– მეზღვაურებო, ზარბაზანი დააქუხეთ, გემი 
მოგვიახლოვდა! – შესძახა ბაბუამ ბებიას დანახვაზე. 

– არის, ზარბაზანი დავაქუხოთ! – დაიყვირეს ატუსამ 
და მატუსამ, ბალიშს დაავლეს ხელი და ყუმბარასავით 
სტყორცნეს ბებიას. 

– თქვენ სულ გაგიჟდით? – ძლივს მოასწრო ბებიამ 
ბალიშის მოგერიება. 

პასუხის ნაცვლად საწოლ-გემიდან ყიჟინით გამო-
იტყორცნა მეორე ბალიში. 

– მე თქვენ გიჩვენებთ ზარბაზანს! – გაბრაზდა ბებია, 
ძირს დაგდებულ ბალიშს ხელი დაავლო, საწოლს მიუ-
ახლოვდა და ბალიში პირდაპირ ბაბუას დაამხო თავზე. 

ბაბუა მეკობრეების კაპიტანი კი იყო, მაგრამ რად 
გინდა, წაიქცა და ბურთივით გადაგორდა საწოლიდან. 

– თავს ვუშველოთ, თორემ ტყვედ აგვიყვანენ! – 
წამოიძახა ატუსამ და ბაბუას გადაჰყვა. 

– არ ჩავბარდებით! – აჰყვა მატუსა და ისიც იატაკზე 
გაგორდა.

ახლა ხალიჩაზე ამოვარდა შტორმი, მაგრამ მალევე 
ჩაცხრა, რადგან ბებიამ მეკობრეები ტყვედ წაასხა 
სამზარეულოში. თუმცა ასეთ ტყვეობაზე მეც არ ვი-

ტყოდი უარს: სამივეს ცხელი ხაჭაპური და ალუბლის 
კომპოტი ერგო. 

აქამდე ამის სათქმელად ვერ მოვიცალე და ახ  ლა 
გეტყვი, რომ ატუსა და მატუსა დები არიან, თანაც 
ზუსტად ერთნაირი ტყუპები. სულ არ აქვს მნიშვ-
ნელობა, ატუსა შეგხვდება თუ მატუსა, ერთმანეთის-
გან მაინც ვერ გაარჩევ. რაც შეეხება ასაკს, არც იმდე-
ნად პატა რები არიან, რომ საბავშვო ბაღში დადიოდნენ 
და არც იმდენად დიდები, რომ სკოლაში მარტოებს 
უშვებდნენ. 

აი, მათი ძმა, კოკოტო კი, ნამდვილად პატარაა. ჯერ 
გამართულად ვერც ლაპარაკობს და ვერც დადის. ჭა-
მითაც უცნაურად ჭამს – წვნიანით ან ფაფით სავსე 
კოვზი პირის მაგივრად ხან ცხვირთან მიაქვს, ხან 
ყურთან. რომ გითხრა, ეს ანაღვლებს-მეთქი, მოგა-
ტყუებ. ეს ამბავი მხოლოდ ბებიას ადარდებს. აბა, 
როგორია დღეში ოთხჯერ, და ხშირად მეტჯერაც, 
საჭმლით გვარიანად მოთუთხნილი პატარა ბიჭისა და 
მისი უფრო მეტად მოთხუპნილი ტანსაცმლის რეცხვა! 

– ჩვენ გავრეცხავთ, რა! – ეხვეწება ატუსა ბებიას.
– პირობას გაძლევთ, კოკოტოს არც ყურს მოვაძ-

რობთ და არც ცხვირს, – სთხოვს მატუსა. 
მაგრამ ვინ ანდობს ტყუპებს კოკოტოს? ერთად-

ერთხელ ანდეს ბებიამ და დედამ და მაშინაც ინანეს. 
რატომ ინანეს? ახლავე მოგიყვები:

ერთხელ ბებიას და დედას არ ეცალათ და კოკოტოს 
გასეირნება ტყუპებს დაავალეს, თან გააფრთხილეს, 
ეზოში იყავით, სხვაგან არ წახვიდეთო. 

– წამო, პარკში წავიდეთ, – ცოტა ხანში სასეირნოდ 
ეზო აღარ ეყო ატუსას.

– მერე დედიკო და ბებო რას იტყვიან? – იკითხა 
მატუსამ, მაგრამ პასუხს არც დალოდებია, ისე გაიქცა 
კოკოტოს ეტლიანად პარკისკენ.

პარკი ბავშვებით იყო სავსე. ჰოდა, არ იკითხავ, ატ-
რაქციონებთან რამხელა რიგები იდგა? უგრძესი! 

– მოდი, ჩვენც ვისრიალოთ, – შესთავაზა ატუსამ 
მატუსას და მაშინვე გაქრა. 

„ნეტა სად დაიკარგა, რამე ხომ არ მოუვიდა? წავალ, 
მოვძებნი“, – ცოტა ხანში გაიფიქრა მატუსამ და კოკო-
ტოს მიუბრუნდა:

– შენ ხომ უკვე დიდი ბიჭი ხარ?
კოკოტომ მართლა დიდი ბიჭივით დაუქნია თავი.
– და თან ჭკვიანი ბიჭიც ხომ ხარ?
კოკოტომ ახლა მართლა ჭკვიანი ბიჭივით დაუქნია 

თავი. 
– ჰოდა, მე წავალ, ატუსას მოვძებნი და მოვალ. შენ 

აქ დამელოდე. ოღონდ ეტლიდან გადმოსვლა არ გა ბ ე-
დო, გაიგე? – და მატუსაც ისევე გაქრა, როგორც ატუსა. 

კოკოტო დიდხანს ელოდა დებს, ყოველ შემთხვე-
ვაში, თვითონ ასე ეგონა, მერე ეტლიდან გადმოფო-
ფხდა, ჯერ იქვე იტრიალა, წითელ ქვიშაზე გორაო-

ბითაც იჯერა გული, დაბლა დაყრილი მზესუმზირაც 
ჩაიტენა პირში, პატარა შადრევნის ძირში დამდგარი 
წყალიც გემრიელად ამოსვლიპა, ატრაქციონთან მია-
ხლოებაც სცადა, მაგრამ იქ იმდენი ბავშვი ტრიალებ-
და, ვერ გააღწია, მერე კიდევ ერთხელ გადაგორდა 
და გადმო გორდა წითელ ქვიშაზე და მეტი რაღა უნდა 
გაეკეთებინა პატარა ბიჭს?! ადგა და სახლში წავიდა. 

გზად თავისი საყვარელი მაღაზია დაინახა, სადაც 
ნაირ-ნაირი სასუსნავი იყიდებოდა. ჰოდა, შეიარა, აბა, 
რას იზამდა?

გამყიდველმა წითელ ქვიშაში ამოვლებული კოკოტო 
ძლივს იცნო და კარისკენ გაიხედა. ალბათ იფიქრა, 
ახლა უფროსები შემოჰყვებიანო, მაგრამ ამაოდ. 

– კოკოტო, დედიკო სად არის? – გაკვირვებულმა 
ჰკითხა ბიჭს.

– ცაქჩი, – სადღაც გაიშვირა წითელი თითი კოკო-
ტომ.

– ბებო?
– ცაქჩი.
– ტყუპები?
– პაქჩი.
– შენ მარტო ხარ? – უფრო მეტად გაოცდა გამყიდ-

ველი.
კოკოტომ ამაყად დაუქნია თავი, მერე გაახსენდა, 

მაღაზიაში რისთვის შეიარა და გამყიდველს უთხრა:
– ქინდელი მინდა!

გამყიდველმა კოკოტოს დედას დაურეკა, დედაც მა-
შინვე მაღაზიაში გაჩნდა და მანაც ძლივს იცნო წითელ 
ქვიშაში ამოვლებული კოკოტო. 

– წარმოგიდგენია? გოგოებს ჩავაბარე და... გეხვე-
წები, ცოტა ხნით დაგიტოვებ, იმ თხებს მოვძებნი და 
მოვალ, – სთხოვა დედამ გამყიდველს და მაღაზიიდან, 

რა თქმა უნდა, ნამდვილი თხების კი არა, თხებივით 
ტყუპების მოსაძებნად გაიქცა. 

ამ დროს ატუსა და მატუსა თავად ეძებდნენ კოკო-
ტოს. პარკში რომ ვერ იპოვეს, ცხოველების ბაზრის-
კენ წავიდნენ, კოკოტო ნამდვილად იქ იქნებაო. ისე, 
გამოგიტყდებით და თვითონ უნდოდათ იქ წასვლა: 
ლეკვებს ვნახავთ და მერე მამიკოს ვთხოვთ, რა იცი, 
რა ხდება, იქნებ გვიყიდოს კიდეცო. 

დედამ პარკში მხოლოდ კოკოტოს გადაბრუნებულ 
ეტლს მიაგნო და შეშინებულმა მამას დაურეკა. ცოტა 
ხანში ყველა ტყუპებს ეძებდა. ის იყო, პატრულთან და-
რეკვა დააპირეს, რომ ატუსა და მატუსაც გამოჩნდნენ. 

აღარ მოგიყვები, იქ რა ამბავი დატრიალდა. შენც 
ხომ იცი, რა მოხდება, თუ პატარა დას ან ძმას ქუჩაში 
ან თუნდაც პარკში მარტოს დატოვებ.




